
1 Yoni
Leta bagubagunana Yoni ilele
Walo bagubagunana
Leta bwaite kana tolele iya Yoni, Sebedi

natuna. Iya Yeisu ana apositolo yabo yo iya
tabe buki Yoni, Yeisu wasana namwanamwana,
kana tolele. Yoni leta bwaite ilele kaiwena
toyakayakatai mwakomwakotali tupwaliyao
siyaele ekalesiya kalona mena. Siya siba yakato
yanuwa yaulina gogona sowasowana takabi-
tonan siya simiyamiyanaenaenaanadedei koina,
na yaluyaluwa gogona bwaimwana nige sowana
takabi-tonan siya simiyamiya namwanamwana
ana dedei koina. Mwa siba Yeisu iya uloina na
Mesaiya iya uloina. Siba Yeisu iya tomo molosi
yo iya yanuwa yaulina gogona iya imiyamiya
naenaena ana dedei koina. Yo siba Mesaiya
iya yaluyaluwa yo iya yaluyaluwa gogona iya
imiyamiya namwanamwana ana dedei koina. Yo
tabe siwalo siba Mesaiya iya ilaomaya Yaubada
koina yo ilusae yo imiya tomoYeisu koina. Yo tabe
siwalo siba Yeisu iya nige Yaubada Natuna besi,
besiele Yeisu iya nige Mesaiya.
Bwaite siya nuwatuliyaone kaiweli mwa Yoni

leta bwaite ilele yo toekalesiyao ikabi-yakaiweli
yakayakatai bagubagunana kaba yatubu koina
sibebenalanwa sowasowana iya sikabikalatan
(besiele 2:24). Yo iba Yeisu iya Mesaiya, Yaubada
Natuna, iya ilobima yanuwa yaulina mena iya-
mala tomo (2:22, 4:2, 4:14-15, 5:1-6).

Toyakayakatai mwakomwakotaliyao tupwali
siba Yeisu ana babitaiso koina Yaluyaluwa
Mesaiya ilobima imiya tomo Yeisu koina, yo
yakato YaluyaluwaMesaiya tomoYeisu ilogabaen
mulimenakabo iboita. MwaPeina 5 tomna6Yoni
ali nuwatu iwalo-yadudulai iba, “Yeisu Keliso iya
tomo yawasosi ibabitaiso yo ana paisowa iginauli
ilau kanasiga iboita. Iya ibomamo yona yawasosi
mena iboita ala pwanoli maisana.”
Toyakayakatai mwakomwakotali siwaloyoi

siba tawae taginaginauline nige kana
nuwanuwatu ilalau yaluyaluwa kana lebo koina,
kaiwena ginauline tagiginauline yanuwa yaulina
gogona na lebo iya yaluyaluwa gogona.
Na Yoni toekalesiyao ikabiyakaiweli tabu

lopwano kamwasana sigiginauli (besiele 2:1,
3:7-8), na Yaubada ana loina sisanapuwagili (2:3-
4). Yaboyoi toyakayakatai mwakomwakotali
siwalo yakato siya ali katai wadawadamna yabo
iyaele imiyamiya yo iya kataine koina ipei-
suwalagili ali tali Kelisitiyani meuloili kolili.
Kabo siya sikalomagigili tomeliwo uloili kolili.
Mwa nuwatu yabo lalakina Yoni ilele leta bwaite
kalona mena siya tomeliwo kalikavao yo duliyao
kolili siemulomulolo-wagili (besiele 3:14, 4:20-21).

Walone iya yawasila iyeyama bwaimwa Yeisu
1 Walone iya yawasila iyeyama iya kaiwena

kaluwewasayan kolimiu. Mulimena kabo ginauli
meuloili situbu na iya iyaele imiyamiya. Iyamo
kai kainana kabenalan yo kagitai manimai
mena yo kamankulakulai yo kakabitonan
nimamai mena. 2 Tomonane iya yawasila

iyeyama iyawatagilimako. Yo yawasine
miyamiya yainane iyamo koina kagitai mwa
koinaele kayawayawasayan yo kaguguyeyan
kolimiu. Yo beyabeyana Tamana mekanakava
simiyamiya kabo muli mena imayale kolimai.
3 Tomone iya kagitai yo kainana kabenalan
iya mwa kaluwewasayan kolimiu, kaiwena
nuwanuwamai mekamakavao komiu takawa-
elieliyam kaigeda besiele kai kakawa-elieliyam-
wan Tamana yo Natuna Yeisu Keliso. 4 Kabo
leta bwaite kalele ilaowa kolimiu kaiwena
nuwanuwamai mekamakavao komiu yaliyaya
mena takalapowon.

Mayalemena talokeikeile
5 Wasa bwaitete kabenalan iya Yeisu Keliso

koina yo kaluwewasayan kolimiu bwaite besiele.
Yaubada iya mayale yo nige boniboniyai yabo
imimiya koina. 6Mwakoinaele tem tomo ali wasa
taolegili yakato Yaubada mekalakava takawa-
elieliyam na iyamo tem talokeikeile boniboniyai
mena kabo ala paisowane yo mumugalane kolili
kitamo tomwakota. 7Na tem talokeikeile mayale
mena besiele iya iyaele mayale mena, kabo
mekalakavao takelabilabin na Natuna Yeisu
kwasinena mena ala pwanoli meuloili ideuli-
gabaegili. 8 Tem tawaloba, “Nige yagu pwanoli
imiyamiya”, bwaimwana tabomayoi tamwakota-
yagila yo nige walo yawasosi imiyamiya kolila.
9 Na iyamo tem ala pwanoli tawalo-masalan
Yaubada koina kani ala pwanoli inuwatu-
pwaikili yo mumugala naenaena meuloina
ideuli-gabaegili yo tawaluwaluyoi. Kaiwena
iya mumugana idudulaisosi yo sowana kana

meli tapei. 10 Tem tawaloba, “Nige yagu pwanoli
yabo”, kita Yaubada takawa-mwakomwakota-
yan yo ana walo Buki Tabu mena nige takakalai
katela mena tapepei.

2
1Kabo natuguwao, leta bwaite yalele ilaowa
kolimiu kaiwena nige nuwanuwagu lopwano
yabo waginauli. Na tem yaiya lopwano yabo
iginauli ilonamwayan inuwatu-kalatan yakato
kala tosagu yabo iyaele imiyamiya, bwaimwa
Yeisu Keliso, iya todudulaisosi yo iwalowalolau
Tamana koina kaiwela. 2 Iya ibomayoi ipwaoli
ala pwanoli kaiweli namesabana ala pwanoli
maisana naenaena ikelegabaen. Yo nige yakato
iboita kitamo ala pwanoli kaiwena, na iboita
tomo yanuwa yaulinameuloila ala pwanoli

kaiweli.
Loina kana obiga yomulolomumuganawalona

3Na gubesi na takatai kita ana tomoyao yawa-
sosi? Tem ana loina taobigaili walo yawasosi
kita ana tomoyao. 4 Tem tomo yabo iba, “Iya
yakatai”, na ana loina nige ioobigaili bwaimwana
tomone iya tomwakota, yo nige walo yawasosi
koina imiyamiya. 5-6Na tem tomo yabo ana loina
iobigaili kani Yaubada ana mulolo tomone koina
ilalakisosi. Temga tawaloba yakato tamiyamiya
koina kabo sowasowana yawasila kana lau be-
siele Yeisu ana lau. Bwaite kamwasane koina
takatai kita tamiyamiya koina.

7 Kateguwao komiu yagu eliyamwao,
loinane bwaite yaleleyawa kolimiu nige loina
waluwaluna besi. Bwaite loinane beyabeyana

imiyamiya kolimiu saugana kwanuwabui
kwaemala tomeli. Loinane bwaite yakato
kwaemulomulolo-wagimiu bwaite wasane
kaigedana beyabeyana kwabenalanako. 8 Yo
besiele tabe, loinanebwaitete yaleleyawakolimiu
loina waluwaluna. Kana waluwalu yo kana
yawasosi tagitai Keliso koina yo besiele tabe
kolimiu. Yo waluwaluna kaiwena boniboniyai
kana sauga imwawasi na mayale yawasosi
iyawatagiliko ilalalala. 9 Tem tomo yabo iba,
“Yau ele yamiyamiya mayale mena” na tem
kanakava ikalomagigilan, iya nagamo imiyamiya
boniboniyai mena. 10Na tem tomo yabo imulolo
kanakava koina, iya imiyamiya mayale koina.
Iya koina nige kalomagigili imiyamiya mwa
nige sowasowana ibeku woya koina yo nige
sowasowana kanakava yabo iwoya pwanoli na
ilosuwala naenaena koina. 11Na tem tomo yabo
kanakava ikalomagigilan iya nagamo imiyamiya
boniboniyai mena. Iya ilolokeikeile boniboniyai
luwana mena, nige ikakatai toweya ilaulau
kaiwena boniboniyai manna ikausi.

Tabu yanuwa yaulina wasawasana kwamumu-
lolo kolili

12 Natuguwao, walo bwaite yaleleyawa
kolimiu kaiwena Yaubada ami pwanoli
inuwatu-pwaikiliko Yeisu ana paisowa kaiwena.
13-14 Tautaubalao yo kedukedulumao, walone
bwaite yaleleyawane kolimiu kaiwena komiu
wakataiyako Keliso iya iyaele kaba yatubu koina
imiyamiya. Kilakai yo vesala, walone bwaite
yaleleyawane kolimiu kaiwena Yaubada ana

walo imiyamiya kolimiu mwa me ami kaiwe
Seitani wakaiwe-gabaenako. Melumeluwo,
walone bwaite yaleleyawane kolimiu kaiwena
Tamamiu wakataiyako. 15 Tabu yanuwa yaulina
mumugana kwamumulolo koina yo tabu yanuwa
yaulina gogona yabo kwamumulolo koina. Tem
kwamulolo kolili kani Tamamiu bulibuli mena
nige kana mulolo yabo imiyamiya katemiu
mena. 16Kabo yanuwa yaulina gogona meuloina
bwaite siyaele. Mumugane siya kwapila
nuwanuwana, ginauline tagitaili yo nuwala
iyaili, gogo wasawasa yo kana gagasa, ginauliline
bwaitete siya nige silalaomaya Tamala koina na
silaomaya yanuwa yaulina mena. 17 Yanuwa
yaulina kani ikwalalele yo ginauli meuloili
simiyamiya yanuwa yaulina mena siya bwaite
tomo nuwanuwa molosili kani sikwalalele. Na
yaiya Yaubada ana nuwatu ipaisowai iya kani
imiyayai.

Wagite-kalatagimiu Keliso kana tokalomagig-
iliwo kaiweli

18 Natuguwao, sauga ana kaba mwawasi
ilaoma-oliko. Kwabenalanako yakato Keliso
kana tokalomagigili ilalaoma na tabe sauga
bwaite sibaibaiwa silaomako. Mwa bwaite
koina takatai yakato sauga ikelakubwa-oliko.
19 Beyabeyana siya simiyamiya ala boda luwana
mena na bwaite sauga silogabaegila kaiwena
siya nige ala bodao. Tem siya ala tomo yawasosi
ala bodane koina kabo simiyamiya kolila. Na
iyamo silogabaegilako, kabo bwaite koina
tagitai siya nige ala tomoyao ala bodane luwana
mena. 20 Na tomo yakayakasisina iya Keliso

Yaluyaluwa Tabuna isuwai komiu kolimiu mwa
wasa dudulaina wakatai. 21 Gubesi, leta bwaite
yalele ilaowa kolimiu kaiwenawasa dudulainane
nige wakakatai? Nigele, wasa dudulainane
wakataiyako. Bwaite yainane kaiwena mwa
leta bwaite yaleleyawane kolimiu yo tabe
wakataiyako yakatomwakota nige ilalaomawasa
dudulaina koina. 22Yaiya tomwakota? Tem tomo
yabo ilaoma na iwaloba, “Yeisu iya nige Mesaiya
besi”, kabo takatai tomonane iya tomwakota
yo iya bwaimwana Yaubada Tamala yo Natuna
isikotanagili mwa iya Yeisu kana tokalomagigili.
23Yaiya tomo iya YaubadaNatuna isikotanan tabe
nige imiyamiya Yaubada koina. Na tomone tem
imeli Natuna koina yo iwaloba, “Iya Tolebolebo”
bwaimwa kani Tamana koina imiyamiya.

24 Saugana kaba yatubu koina wasa dudulaina
siwalowen kwabenalanako yo kwameliyanako
bwaimwa iya sowasowana imiyamiya katemiu
mena. Tem wasane bwaite wakabikalatan yo
imiyamiya katemiu mena kani kwamiyamiya
Yaubada yo Natuna kolili. 25 Na Yeisu
iwaloyamelilako yakato yawasi miyamiya yaina
kani iyeyama kolila. 26Walone bwaite yaleleliwa
kolimiu na mesabana yayanuwapeimiu siya
analiyao nuwanuwali siwoya-suwalagimiu
ali yakayakatai naenaeli kolili. 27 Na Keliso
Yaluyaluwa Tabuna isuwaiyako kolimiu mwa
iyaelemekamikavakwamiyamiya. Mwakoinaele
nige sowana toyakayakatai uloina yabo kwaloyai
yoi na iyakataimiu. Na Yaluyaluwa Tabuna
ginauli meuloina iyakayakataimiu yo ana
yakayakatai walo yawasosi, nige mwakota.

Koinaele kwamiyamiya Keliso koina besiele
Yaluyaluwa Tabuna iyakataimiuko.

Tamiya besiele Yaubada natunao
28Kabonatuguwao, kwamiyamiyaKelisokoina,

na saugana tem ipileyoima me ala katepatu yo
tabu tamwamwalimwaline na iyamo tatolomo
manna mena. 29 Wakataiyako Keliso iya to-
dudulaisosi mwa wakatai tem tomo mumugali
sinamwanamwa siya Yaubada natunao.

3
1Tamala ikawa-natu-wagila. Bwaite nuwatune
koina anamulolo kolila kana lalaki takatai. Yo
walo yawasosi kita natunao. Saugana Yeisu
ilokeikeile yanuwa yaulinamena tomo nige
sikakatai, bwaite yainamwa kaiwena nige

sikakataila. 2Kateguwao komiu yagu eliyamwao,
sauga bwaite koina kita Yaubada natunao iyamo
nige naga iyayakenayagila bwaliga kani kala
koleya gubegubesina. Nige takakatai na iyamo
takatai mowoi saugana tem Keliso ipileyoima

kani tagitai kana koleya yawasosi kabo kita kani
besiele iya. 3 Siya analiyaome ali katepatu
sisanasana ana pileyoima kaiwena kani

sibomayoi sikabi-yakapwali besiele Keliso iya
ikapwa. 4Na siya tomone pwanoli mumugana
siginauli siya Yaubada ana loina kana tolikwai.
Kabo pwanoli mumugana koina tomomeuloili
Yaubada ana loina sisibayanae. 5Wakatai Keliso

ana laoma yaina bwaimwana ala pwanoli
ikele-gabaegili. Wakataiyako iya nige
sowasowana ilopwano. 6 Siya analiyao

sitalamwagiliko Keliso koina nige sowasowana

simiyamiyamumugana naenaena koina. Na
tomo tupwaliyaomumugana naenaena

siginaginauli-kalatanmwa koinaele sowasowana
tawalo yakato siya nige sauga yabo Keliso
sigigitai yo nige sauga yabo sikakatai.

7 Natuguwao, tabu tomo yabo imwamwakota-
yagimiu. Temga yaiya tomo mumugana idudulai
Yaubada kani tomone ikawa-namwanamwa-
yan besiele Yaubada Yeisu Keliso ikawa-
namwanamwa-yan. 8 Na tem yaiya pwanoli
mumugana iginaginauli, bwaimwana iya Seitani
natuna kaiwena kaba yatubu koina ilaoma
kanasiga kabona Seitani iyaelemo mumugana
naenaena iginaginauli. Kabo Yaubada Natuna
ana emala tomo yaina bwaite, Seitani ana
paisowa ikele-gwaligwali yo ikele-gabaen. 9 Siya
Yaubada natunao nige sowasowana mumugana
naenaena imiyayai kolili kaiwena yawasine
ilaomaya Yaubada koina iyaele imiyamiya
kolili. Yo nige sowasowali mumugana naenaena
siginauli kaiwena siya Tamali Yaubada. 10Gubesi
na takatai analiyao Yaubada natunao yo analiyao
Seitani natunao? Siya Yaubada ana loina
siobigaili yo simulolo kalikavao kolili siya
Yaubada natunao. Na siya Yaubada ana loina
sisikotanagili yo nige simumulolo kalikavao kolili
siya Seitani natunao.

Taemulomulolo-wagila besiele Keliso ana loina
11 Kaba yatubu koina saugana kwanuwabui

yo kwaemala tomeliwo yakayakatai bwaite
kwabenalan, iwaloba taemulomulolo-wagila.
12 Tabu mumugamiu besiele Keni, iya Seitani

natuna kaiwena kanakava iunuyamate. Tawae
kaiwena ikalomagigilan mwa iunuyamate?
Kaiwena igitai kanakava ana paisowa
idudulai na iya ana paisowa inae. 13 Kabo
kaukavao yo duguwao, tem yanuwa yaulina
tomonliyao sikalomagigi-lagimiu tabu katemiyao
siwawakaka. 14 Tem kalakavao tamulolo
kolili bwaimwana koina takatai yakato boita
ana dedei talogabaenako yo talopanaisima
yawasi ana dedei mena. Na tem tomo yabo
nige kanakava imumulolo koina iya iyaelemo
boita ana dedei mena. 15 Kaiwena tem yaiya
kanakava ikalomagigilan iya bwaimwana besiele
tounuyamate yabo, yo takatai tounuyamate iya
yawasi miyamiya yaina nige koina imiyamiya.

16Na tawae mulolo yawasosi? Keliso yawasina
italamwan kaiwela mwa ana paisowane koina
takatai mulolo yawasosi. Mwa koinaele tabe kita
sowasowana yawasila tatalamwan kalakavao yo
dulao kaiweli. 17Tem tomoyabo ginaulimeuloina
koina sowasowana na tem kanakava yabo igitai
ginauli tupwali koina sibwaga na nige imumulolo
koinana isasagui bwaimwananige Yaubada kana
mulolo koina imiyamiya. 18 Natuguwao, tabu
yakatowalomo koina tamulolo, sowasowanamu-
lolo yawasosi tayakenayan ala paisowa koina.
19-20 Tem kalakavao tamulolo kolili bwaimwana
koina takatai kita walo yawasosi natunao. Mwa
bwagana nuwatu yabo imiyamiya katela mena
yakato kita nige todudulai na iyamo sowasowana
takatepatu yo tanuwa-daumwali Yaubadamanna
mena kaiwena ala nuwatu meuloina yo katela
meuloina igite-likwailiko.

21 Kateguwao yagu eliyamwao, tem iyaele
tanuwa-daumwaliko yo nige katela mena
tanuwanuwatui yakato kita nige todudulai
na sowasowana takatepatu Yaubada manna
mena. 22Mwa koinaele tem tawae takawanoiyan
koina kani iyeyama kolila kaiwena ana loina
taobigai yo mumugane taginaginauline ana kaba
yaliyaya. 23 Kabo ana loina iwalo bwaite besiele,
NatunaYeisuKeliso tameliyanyo taemulomulolo-
wagila besiele loinane iwalowenako kolila.
24 Siya analiyao Yaubada ana walo siobigai kani
imiyamiya kolili yo siya simiyamiya koina. Na
gubesi takatai iya imiyamiya kolila? Takatai
imiyamiya kolila kaiwena Yaluyaluwa Tabuna
iyeyamako kolila mwa talotonan.

4
Wagitekalatagimiu palopita mwakomwakotali

kolili
1 Kateguwao yagu eliyamwao, palopitao

mwakomwakotali sibaibaiwa siyaele siyawatag-
iliko silau yanuwa yaulina dedeina meuloina
kolili sitakitakikili. Mwa tomoliyaone siya
yaluyaluwa yabo iula-edeededeli tabu meuloili
kwamemeliyagili, na iyamo yaluyaluwaone naga
wagitesipwaili yo bwaine koina sowasowana
wakatai nuwana silaomaya Yaubada koina o
nuwana nigele. 2 Yaubada Yaluyaluwana kana
katai bwaite besiele. Tem yaluyaluwa tomo yabo
iula-edeedede na iwalo iba, “Yeisu Keliso ilaoma
iyamala tomo” bwaite wakatai Yaluyaluwane
bwaimwana ilaomaya Yaubada koina. 3 Na tem
yaluyaluwa yabo tomo iula-edeedede yo nige

ikakawa-yawasosi yakato Yeisu ilaoma iyamala
tomo, ee kabo wakatai yaluyaluwa bwaimwana
nige ilalaoma Yaubada koina, na ilaomaya Keliso
kana tokalomagigili koina. Kwabenalanako
yakato ilalaoma na bwaite sauga ilaomako
yanuwa yaulinamena iyaele ipaipaisowa.

4 Kabo natuguwao, komiu Yaubada ana
tomoyao yo palopitao mwakomwakotali
iyaele wakaiwe-gabaegiliko. Kaiwena
Yaluyaluwane kolimiu imiyamiyane ikaiwesosi
kabo yaluyaluwane imiyamiyane yanuwa
yaulina tomonliyao kolili. 5 Mwa siya palopita
mwakomwakotaliyao siya bwaimwana yanuwa
yaulina tomonliyao ali boda kalona mena kabo
siya sauga meuloina yanuwa yaulina kana
nuwatu koina siedeedede kainali yanuwa
yaulina tomonliyao sibenalan. 6 Na kita
Yaubada ana tomoyao iya ana nuwatu koina
mwa taedeededene yo siya Yaubada sikatai
kainala sibenalan. Na siya nige Yaubada
ana tomoyao, kainala kani nige sibebenalan.
Bwaite kamwasane koina sowasowana
takatai yaluyaluwa dudulaina yo yaluyaluwa
mwakomwakotana.

Yaubada iya tomulolomwa kita tomulolo
7 Kateguwao yagu eliyamwao, taemulomulolo-

wagila, kaiwena mulolo mumugana ilaomaya
Yaubada koina. Temga yaiya imulomulolo
bwaimwana iya Yaubada natuna yo Yaubada
kana katai koina imiyamiya. 8 Temga tomo yaiya
nige imulomulolo kaiwena iya Yaubada nige
ikakatai. Kaiwena Yaubada iya tomulolo. 9Kabo

Yaubadaanamulolokolila iyaele iyakenayagilako
bwaite besiele. Natuna kaigedamo italamwan
ilobima yanuwa yaulina mena na iya koina
kita yawasi yawasosi talobai. 10 Nige yakato
mulolo yawasosi mumugana tagitaiya kita ala
mulolo Yaubada koina. Na iyamo tagitaiya iya
imulolo bagunayagila Natuna iyawasayama
ala pwanoli kaiwena ipwaoli na ala pwanoli
maisana naenaena ikelegabaen. 11 Kateguwao
yagu eliyamwao, Yaubada imulolososi kolila
mwa sowasowana kita taemulomulolo-wagila.
12 Nige sauga yabo koina tomo yabo Yaubada
igigitai. Na iyamo tem taemulomulolo-wagila
Yaubada imiyamiya kolila yo ala mulolo Yaubada
koina iyamala yawasosi.

13 Takatai kita tamiyamiya Yaubada koina yo
iya imiyamiya kolila kaiwena Yaluyaluwana
iyeyama kolila talotonan. 14-15 Tabe besiele,
tem tomo yabo iwalo iba, “Yeisu iya Yaubada
Natuna”, kabo Yaubada imiyamiya koina yo
iya tomone imiyamiya Yaubada koina. Yo kai
kagitai yo wasana kaluwewasayan bwaimwana
Yaubada Tamala Natuna iyawasayama yanuwa
yaulina kana tolebolebo. 16Yo tabe yaboyoi, yaiya
tem imulomulolo iya imiyamiya Yaubada koina
yo Yaubada imiyamiya koina, kaiwena takatai
Yaubada iya tomulolo yawasosi. Takatai yo
tameliko yakato Yaubada imuloloila. 17 Kabo ala
mulolo Yaubada koina ilalalaki yo itoyatoyawa
na sauga yatala koina kani kita me ala katepatu
yo nige mwalimwaline. Koinaele sowasowana
takatepatu kaiwena saugana ala miyamiya
yanuwa yaulina mena mumugala besiele Keliso

mumugana. 18 Tem Yaubada tamulolo koina
yo iya imulolo kolila, nige sowana tamatausan.
Tem kita ala mulolo ilalaki yo itoyatoyawa, kani
mulolo mumugana matausi kamnana ikele-
gabaen. Kaiwena matausi yaina ilaomaya tem
Yaubada ana yatala tanuwatui. Tem tomo yaiya
iya imatausi kabo takatai ana mulolo Yaubada
koina nige ilalalaki yo nige itotoyatoyawa.

19 Tamulolo Yaubada yo tomo kolili, kaiwena
Yaubada iya imulolo-baguna-yagila. 20 Tem tomo
yabo iwaloba, “Yaubada koina yamulolo”, na
kanakava ikalomagigilan iya tomwakota. Kai-
wena tem kanakava igitaiyako na nige imumu-
lolo koina kabo takatai Yaubada nige imumu-
lolo koina, kaiwena tomone nige sowasowana
Yaubada igitai. 21Mwa bwaite kala loina iyeyama
kolila iwaloba, tem yaiya imulolo Yaubada koina
sowasowana imulolo kanakava koina.

5
Tem Yeisu tameliyan kani yawasi miyamiya

yaina takalai
1 Siya analiyao Yeisu simeliyan yakato iya Me-

saiya siya Yaubada natunao. Tem tamulolo
Tamala koina kani tamulolo kalakavao yo dulao
kolili besiele. 2Kabo takatai saugana temYaubada
tamulolo koina yo ana loina taobigaili natunao
tamulolo kolili. 3 Yo tabe tem Yaubada tamulolo
koina ana loina taobigaili. Na ana loinane nige
sikokololokolila. 4KaiwenakitaYaubadanatunao
mwa yanuwa yaulina ana kaiwe takaiwe-gabaen.
Kita tameliko Yaubada koina kabo meline kai-
wenayanuwayaulinaanakaiwe takaiwe-gabaen.

5Analiyao sowasowali yanuwayaulina anakaiwe
sikaiwe-gabaen? Siyamo analiyao simeli yakato
Yeisu iya Yaubada Natuna bwaimwanamo siya
sowasowali.

6 Bwaite Yeisune iya Yeisu Keliso ilaoma
yanuwa yaulina mena yo ibabitaiso waila koina
yo iboita kwasinena ididi. Nige ilalaoma yakato
ibabitaisomo na ilaoma na mesabana ibabitaiso
yo tabe iboita. Besiele Yaluyaluwa Tabuna
iwalo yawasosi Yeisu Keliso kaiwena, kaiwena
Yaluyaluwa Tabuna iya towalo yawasosi.
7 Towalo-masala yoli yaiyona Yeisu Keliso
kaiwena, 8 bwaimwana Yaluyaluwa Tabuna, ana
babitaiso waila mena, yo ana boita kwasinena
ididi. Na towalo-masala bwaite yoli yaiyonane
ali walo sitoyatoyawa. 9 Tem tomo wasa yabo
siwalo-masalan kolila takawa-yawasosiyan. Na
Yaubada ana walo-masala walo yawasosi kabo
muli mena tomo ali walo-masala, kaiwena iya
Yaubada. Kabo sowasowana Yaubada tameliyan
kaiwena iwalo-masalan Natuna kaiwena. 10 Tem
yaiya Yaubada Natuna imeliyan walo-masalane
ipeiyako katena mena. Na tem yaiya nige
Yaubada imemeliyani bwaimwana iya Yaubada
ikawa-mwakomwakota-yani kaiwena Yaubada
ana walo-masala Natuna kaiwena nige ikakawa-
yawasosiyan. 11 Yaubada ana walo-masala
bwaite besiele. Yaubada yawasi miyamiya
yaina iyeyamako kolila, na yawasine iyaele
Natunane koina. 12 Siya analiyao Yaubada
Natuna sikalaiyako siya yawasi miyamiya yaina
sikalaiyako. Na siya analiyao nige Natuna
sikakalai, yawasinane tabe nige sikakalai.

Nuwatumwawamwawasina
13 Leta bwaite yaleleyawane kolimiu kaiwena

nuwanuwagu wakatai yawasosi yawasi
miyamiya yaina iyaele wakalaiyako komiu
analiyao Yaubada Natuna kwameliyanako.
14Kabo sowasowana takatepatuna talauYaubada
koina, kaiwena takataiyako tem takawanoi
ginauli yabo kaiwena, na tem ana nuwatu
besiele, kani ala kawanoi ibenalan. 15Takatai tem
saugana takawanoi koina ala kawanoi ibenalan,
kabo takatai saugana tem tawae takawanoiyan
koina kani iyeyamamowoi.

16 Temga komiu yabo kanakava o duna igitai
na pwanoli iginaginauli pwanoli bwaimwana
nige yaluyaluwana itatabe-yamate sowasowana
ikawanoimo Yaubada koina tolopwano
bwaimwana kaiwena, kabo Yaubada kani yawasi
iwolena koina. Siya pwanoli bwaine besiele
siginaginauli yaluyaluwali nige siboboita yo kabo
siya bwaite kaiweli yawalowalo. Na pwanoli
yabo imiyamiya bwaimwana sowasowana tomo
yaluyaluwana kani itabe-yamate, nige yawawalo
na yakato wakawanoi Yaubada koina tomone
siya pwanoline bwaite siginaginauli kaiweli.
17 Paisowa naenaena meuloina bwaimwana
pwanoli na pwanoli tupwaliyao simiyamiya nige
sowasowana tomo yaluyaluwali sitabe-yamateli.

18 Takatai siya Yaubada natunao nige sowa-
sowanamumugana naenaena imiyayai kolili kai-
wena Yaubada Natuna igitekalatagili mwa kabo
tonaenaena Seitani nige sowana ikabi-tonagili.
19 Bwagana yanuwa yaulina meuloina Seitani

iloinayan, na iyamo takatai kita Yaubada natu-
nao. 20 Yo tabe takatai Yaubada Natuna ilaoma
yanuwa yaulina mena yo katai iyeyama kolila
na Yaubada takatai. Kita tamiyamiya iya koina
kaiwena tamiyamiya Natuna Yeisu Keliso koina.
Iya bwaimwana Yaubada yawasosi yo iya yawasi
miyamiya yaina. 21 Natuguwao, tabu kwapwap-
walou siya yaubada mwakomwakotaliyao kolili
sowasowana kwasikotanagili.

